
Matvælaráðuneytið,  
Borgartúni 26 
105 Reykjavík 
 

Reykjavík, 24. febrúar 2023 

 

Efni 

Umsögn Matís ohf. um drög að þingsályktunartillögu um Matvælastefnu fyrir Ísland til ársins 2040. 
Mál nr. 31/2023 birt í Samráðsgátt 10.02.2023. 

Umsagnaraðili 

Matís ohf., https://matis.is/  

Umsögn 

Matís tekur fagnandi matvælastefnu sem dregur fram mikilvægar áskoranir og tækifæri 
matvælaframleiðslu til ársins 2040. Framtíðaráform þurfa að tryggja sjálfbærni matvælaframleiðslu 
með umhverfið, samfélagið og þarfir neytenda í huga. Sjónir hafa beinst að fæðuöryggi undanfarið og 
fram komið ýmsir veikleikar sem huga þarf að, og því jákvætt að það sé dregið fram svo skýrt í drögum 
að Matvælastefnu. Matvælaöryggi þarf ávallt að vera í öndvegi og tryggt sé að ekki halli á hlut þess í 
nýjum áskorunum framtíðar um að tryggja fæðuöryggi. Grunnstoð allra þessa þátta eru rannsóknir, 
nýsköpun og menntun sem tryggja framþróun og að til staðar sé næg þekking, mannauður og innviðir 
sem takast á við framtíðaráskoranir í breytilegu umhverfi. Við bendum á mikilvægi þess að 
Matvælastefnan taki einnig til lýðheilsu.  

Matís leggur áherslu á að til að þessi stefna nái tilætluðum árangri sé mikilvægt að þegar 
aðgerðaráætlun kemur fram að henni fylgi fjármálaáætlun og fjármagn.  

Matís hlakkar til að leggja sín lóð á vogarskálarnar til að tryggja farsæla framkvæmd tilvonandi 
aðgerðaáætlanar í nánu samstarfi við Matvælaráðuneytið. 

 

Hér að neðan fylgja athugasemdir og ábendingar um tillögu til þingsályktunar og vísað til 
Matvælastefnu:  

1. Sjálfbærni matvælaframleiðslu 

Í lið 1.3. kemur fram að tryggja þurfi vöktun lykilumhverfisþátta, en mikilvægt er að tryggja bæði 
rannsóknir og vöktun lykilumhverfisþátta. Eins og kemur fram í lið 2.1. er að vakta þurfi 
loftslagsbreytingar og bregðast við. Matís tekur undir að aðlögunaraðgerðir eru lykilstærð í að tryggja 
sjálfbærni matvælaframleiðslu, en við leggjum til að orðalagið aðlögunaraðgerðir/aðlögunaráætlanir 
komi fram í lið 1.3 og lið 2.1.   

Í kafla 2.3. um nýtingu afurða vekjum við athygli á því að til að fullnýta hráefni þarf að greina hvaða 
innviðir þurfa að vera til staðar og byggja þá upp, til að mynda innviði sem stuðla að því að koma vörum 
frá rannsóknarstigi yfir á framleiðslustig. Það er að einhverju leyti fjallað um þessa þörf í 

matvælastefnunni í kaflanum um tækniframfarir (bls. 68), en mikilvægt að hnykkja á því að fullnýting 
afurða fer hönd í hönd við rannsóknir og innviðauppbyggingu.  

3. Fæðuöryggi 

Þar sem fjallað er um fæðuöryggi í Framtíðarsýn (liður f) er mikilvægt að fæðuöryggi snúi ekki eingöngu 
að neyðarbirgðum heldur eins og kemur fram í kafla 3 um mikilvægi að stuðla að aukinni sjálfbærni í 
innlendri framleiðslu.  

Í kafla 3 er fjallað um að styðja þurfi við nýsköpun í matvælaframleiðslu til að stuðla að aukinni 
sjálfbærni innlendrar framleiðslu, en það er ekki endurspeglað í kafla 2.4, þar mætti koma fram 
sambærileg áhersla og í lið 3.1., enda munu rannsóknir vera lykilstærð í að tryggja fæðuöryggi og styðja 
við aukna og sjálfbæra innlenda framleiðslu. 

Við fögnum umræðu um fæðuöryggi, og að fæðuöryggi kalli ekki á að Ísland verði algerlega sjálfu sér 
nægt um matvæli, heldur að auka þurfi fjölbreytni framleiðslunnar, tryggja sjálfbærni, aðfangakeðju 
og neyðarbirgðir matvæla sbr. bls. 47 í matvælastefnunni.  

4. Matvælaöryggi 

Matís tekur heilshugar undir mikilvægi þess að tryggja þurfi heilnæm og örugg matvæli á Íslandi. Í lið 
4.1. mætti koma fram að tryggja þurfi að matvæli sem eru framleidd hér á landi sem og innflutt 
matvæli séu örugg og heilnæm, eins og kemur réttilega fram í lið 2.5.  

Í kafla 2.5 er talað um mikilvægi bæði eftirlits og vöktunar sem er jákvætt, í lið 4.2. er þó eingöngu 
talað um eftirlit, en yfirfara þarf og samræma bæði regluverk, vöktun og eftirlit. Hafa skal í huga að 
vöktun er líka mikilvæg í að tryggja sérstöðu íslenskra matvæla. Með reglubundinni vöktun til viðbótar 
við eftirlit er hægt að fá þarft yfirlit yfir stöðu matvælaöryggis í matvælum á Íslandi. Í dag er eftirlit 
gjarnan að forskrift Evrópusambandsins sem er ekki alltaf sambærileg við neysluhegðun Íslendinga. 
Fjallað er um bæði vöktun og eftirlit í Matvælastefnu (bls. 53) sem er virkilega jákvætt.  

Í lið 4.3. mætti hnykkja á mikilvægi rannsókna þar sem tryggja þarf að matvælaeftirlit, rannsóknir, 
nýsköpun og menntun lagi sig að nýjum greinum.  

Mikilvægt er að tryggja að reglugerðarverk í kringum ný matvæli aðlagist, en til þess þarf að hafa gögn 
sem sýna fram á matvælaöryggi nýrra matvæla og áhættumat liggi þar að baki.  

Það vantar bæði í kafla 4 og kafla 2.5 að mikilvægt er að tryggja innviði og sérfræðiþekkingu til að 
standa undir matvælaöryggi á Íslandi, en ekki er hægt að treysta á mæliinnviði erlendis enda þarf skjót 
viðbrögð ef upp kemur matvælavá og til að tryggja skilvirkt matvælaeftirlit.  

5. Þarfir neytenda 

Matís bendir á að ein leið til að tryggja að neytendur séu vel upplýstir um uppruna, innihald og 
kolefnisspor matvæla (liður 5.1) væri að koma á fót gagnvirku og aðgengilegu matvælamælaborði. 
Framtíðin er í stafrænni þróun. 

Til að neytendur geti verið upplýstir er þörf á að greining á þessum þáttum liggi fyrir og áreiðanleg 
gögn liggi þar að baki. Í lið 5.2. er fjallað um að drifkraftur framleiðslu þurfi að koma frá neytendum. 
Ljóst er þó að neysluhegðun neytenda mun þurfa að breytast fram til 2040 og áfram til framtíðar. Til 
að slík neyslubreyting geti átt sér stað þarf að framkvæma rannsóknir á viðhorfi og þörfum neytenda 
í tengslum við neyslu nýrra matvæla (t.d. nýrra próteingjafa) og taka þarf fyrir miðlun og 
markaðsetningu á nýjum matvælum með þarfir neytenda og viðhorf að leiðarljósi.  

Í lið 2.6 kemur fram að hreinleiki afurða sé í sérflokki, og að íslensk matvælaframleiðsla þurfi að byggja 
á gæðum, hreinleika og sjálfbærri nýtingu. Hér er gengið út frá því að hreinleiki afurða sé staðreynd 
en ekki er hægt að fullyrða um það án þess að byggt sé á gögnum, en hér kemur mikilvægi vöktunar 
sterk inn. Nauðsynlegt er að afla gagna til að sýna fram á ímynd Íslands og sérstöðu í 
matvælaframleiðslu. 

Þarfir neytenda eru teknar fram í kafla 5 og í matvælastefnu en lítið er fjallað um þær í kafla 2.6. 

Við vekjum athygli á að hvorki í þingsályktunartillögu né matvælastefnu kemur lýðheilsa fram. Liggur 
beint við að hún komi fram í lið 5.3 að; Jöfnuður, aðgengi að matvælum, lýðheilsa og hollusta í 
fyrirrúmi.  

Fram hefur komið að við mótun stefnunnar var horft til fimm lykilþátta: Verðmætasköpunar, 
neytenda, ásýndar og öryggis, umhverfis. Hér teljum við að mikilvægt sé að horfa einnig til lýðheilsu. 
Það er ekki nægjanlegt að framleiða sjálfbær matvæli ef þau styðja ekki við lýðheilsu. T.d. mætti tengja 
Lýðheilsustefnu við mynd á bls. 8 í Matvælastefnunni.  

Um merkingar matvæla til neytenda er fjallað um á bls. 54 í matvælastefnunni, en þar er mikið horft 
til þess að merkingar á umbúðum matvæla veiti neytendum fullnægjandi upplýsingar. Svo er ekki alltaf 
raunin því margir neytendur glíma við að fullnægja næringarþörfum, stundum vegna sjúkdóma, og 
hafa þörf fyrir upplýsingar langt umfram umbúðamerkingar. Nægir þar að nefna járn, joð og fólat. 
Opinber ráðgjöf um mataræði og vinna næringarráðgjafa með einstaklingum getur ekki byggt á 
merkingum á umbúðum. Þessi vinna er háð aðgengilegum gagnasöfnum. Framtíðin mun byggja á 
stafrænum lausnum þar sem neytendur munu leita að upplýsingum um matvælin sem þeir kaupa. 
Internetið er nú þegar fullt af erlendum upplýsingum um innihald og kolefnisspor matvæla. Það er 
mjög mikilvægt að neytendur treysti ekki um of á erlendar upplýsingar um matvæli. Því verða íslensk 
gagnasöfn að vera aðgengileg. Íslensk matvæli haft oft mikla sérstöðu varðandi innihald og 
kolefnisspor. Hér gæti matvælamælaborð komið inn sem mikilvægt tól fyrir neytendur, m.a. þá sem 
þurfa að uppfylla sérhæfðar næringarþarfir.  

Mikilvægt er að stuðla að því að neysluhegðun neytenda framtíðarinnar miði að bættri lýðheilsu og sé 
í takt við auknar kröfur um öryggi og hollustuhætti í matvælaframleiðslu, sem og um að hugað sé að 
sjálfbærni, kolefnisspori og umhverfismálum í allri virðiskeðju matvæla. 

Virkja þarf áhuga og bæta þekkingu neytenda á matvælum og matvælaframleiðslu sem stuðlar að 
heilsusamlegu og umhverfisvænu matarræði. Í því samhengi þarf að upplýsa neytendur, styðja við 
bætt aðgengi og skattaumhverfi sem hvetur til heilsusamlegrar og umhverfisvænnar matarhegðunar. 

6. Rannsóknir, nýsköpun og menntun 

Matís vill benda á mikilvægi þess að fjallað sé um þörf á innviðauppbyggingu til að sinna rannsóknum, 
nýsköpun og menntun í matvælastefnu. Til þess þarf að greina þörfina og tryggja rétta innviði svo við 
getum verið eftirsótt, laðað að hugvit og sérfræðiþekkingu. Mætti bæta því inn í lið 6.5., að greina 
þurfi hæfni, getu og menntun mannauðar framtíðar og hvaða innviði þurfi til að mæta þörfum og 
áskorunum fyrirtækja í framleiðslu matvæla, nýsköpunar og fullnýtingu afurða.  

Hnykkja þarf einnig á innviðaþörf, greiningu og uppbyggingu, í kafla 2.7 þar sem horft er til framtíðar.  

Matís tekur undir það sem fram kemur í kafla um menntun í matvælastefnu á bls. 67.  

Matís vill ítreka að til að þessi góða stefna nái fram að ganga er mikilvægt að fjármálaáætlun og 
fjármagn fylgi aðgerðaáætlun.  

Við vonumst til að athugasemdir okkar geti stutt við núverandi góðu drög að matvælastefnu og gert 
góða stefnu betri.  

 

Fyrir hönd Matís,  

 

 

Anna Kristín Daníelsdóttir 

Aðstoðarforstjóri og Rannsókna- og nýsköpunarstjóri Matís ohf. 

